
卷之一
中风治法
白散子　治肝肾虚，为风所袭，卒中，涎潮，昏塞，不语，呕吐痰沫，头目眩晕，上实下虚，真阳耗竭。兼治阴证伤寒，六脉沉伏，昏不知人。又治霍乱吐泻，饮食不进，及小便淋沥不通，眼赤，口疮，咽喉冷痛。
大附子生去皮脐　桂府滑石各半两　圆白半夏汤洗二十一次，三分
上为末，每服二钱，水二盏，姜七片，蜜半匙，煎七分，空腹冷服。霍乱，加藿香。小便不利，加木通、灯芯、茅根煎。此药就有差互，亦无所苦。
排风汤　治风虚湿冷邪气入脏，狂言妄语，精神错乱。肝风发，则面青，心闷，吐逆，呕沫，胁满，头眩，不闻人声，偏枯，筋急，曲蜷而卧。心风发，则面赤，翕然而热，悲伤嗔怒，目张，呼唤。脾风发，则面黄，身体不仁，不能行步，饮食失味，梦寐颠倒，与亡人相随。肺风发，则面白，咳逆，唾脓血，上气，奄然而极。肾风发，则面黑，手足不随，腰痛，难以俯仰，冷痹，骨疼。诸有此证，令人心惊，志意不定，恍惚多忘，服此汤，安心定志，聪耳明目，通脏腑诸风疾悉主之。
白鲜皮白术芍药桂心芎䓖当归杏仁去皮尖防风去叉甘草炙，各二两独活麻黄去节，茯苓各三两
上剉散，每服四钱，水盏半，姜七片，枣二枚，煎七分，去滓服。
卷之三
历节治法
芍药知母汤　治诸肢节疼痛，身体尪羸，脚肿如脱，头眩，短气，温温欲吐。
桂心　知母　防风各四两　芍药　甘草炙　麻黄去节　附子炮去皮脐，各三两
上为剉散，每服四钱，水一盏半，姜五片，煎七分，去滓，空腹服。一法，有白术、川芎、杏仁、半夏。
太阳经脚气治法
麻黄左经汤　治风寒暑湿流注足太阳经，手足挛痹，行步艰难，憎寒发热，无汗恶寒，或自汗恶风，头疼眩晕，腰重，关节痛。
麻黄去节　干葛　细辛　白术切，米泔浸　茯苓　防己　桂心不见火　羌活　防风　甘草炙，各等分
上为粗末，每服四钱，水二盏，姜三片，枣一个，煎七分，去滓，空腹服。自汗去麻黄，加桂、芍药。重着加术、橘皮，无汗减桂，加杏仁、泽泻，所加并等分。
少阳经脚气治法
半夏左经汤　治足少阳经为风寒暑湿流注，发热，腰胁痛，头疼，眩晕，呕吐宿汁，耳聋，惊悸，热闷，心烦，气上，喘满，肩息，腿痹，缓纵不随。
半夏汤去滑　干葛　细辛　白术　茯苓　桂心不见火　防风　干姜炮　黄芩　小草　甘草炙　柴胡　麦门冬去心，各三分
上剉散，每服四大钱，水一盏半，姜三片，枣一个，煎七分，去滓，空腹服。热闷加竹沥，每服半合。喘满加杏仁、桑白皮。
卷之七
眩晕证治


方书所谓头面风者，即眩晕是也，然眩晕既涉三因，不可专为头面风，如中伤风寒暑湿在三阳经，皆能眩人，头重，项强，但风则有汗，寒则掣痛，暑则热闷，湿则重着，吐逆，眩倒，属外所因。喜怒忧思，致脏气不行，郁而所生，涎结为饮，随气上厥，伏留阳经，亦使人眩晕呕吐，眉目疼痛，眼不得开，属内所因。或饮食饥饱，甜腻所伤，房劳过度，下虚，上实，拔牙，金疮，吐、衄、便利，去血过多，及妇人崩伤，皆能眩晕，眼花屋转，起而眩倒，属不内外因，治之各有法。
大豆紫汤　治中风头眩，恶风，自汗，吐冷水，及产后百病，或中风痱痉，背强，口噤，直视，烦热。
独活一两半　大豆半升　酒三升
上先以酒浸独活，煎一二沸，别炒大豆极焦，烟出，急投酒中，密封，候冷，去豆，每服一二合许，得少汗则愈，日数十服，此汤能去风。消血结，如妊娠折伤，胎死腹中，服此得差。
黑锡丹　治阴阳不升降，上热下冷，头目眩晕，病至危笃，或服暖药，僭上愈甚者，当服此药。（已经增损）
硫黄二两，椎如皂荚子大，候铅成汁入硫黄在内，勿令焰起，候硫黄化，倾出，于九重纸纳入一地坑，以碗盖火出。　川楝子　黑铅不夹锡者先熔成汁，各二两　阳起石煅　木香　沉香　青皮炒，各半两　肉豆蔻一两　茴香炒　官桂去皮不见火　附子炮去皮脐　葫芦巴炒　破故纸炒，各一两　乌药去木剉，一分
上为细末，酒糊为丸，如梧子大，每服三五十圆至一百圆，浓煎人参茯苓姜枣汤吞下，食前服。
卷之十三
痰饮治法
茯苓五味子汤　治支饮，手足冷，多唾，口燥，气从小腹上冲胸咽，手足痹，面热，翕然如醉，因复下流阴股，小便难，时复眩冒呕肿。
茯苓四两　桂心　甘草炙，各三两　五味子二两半
上为剉散，每服四大钱，水一盏半，煎七分，去滓，空腹服。服之冲气即低，反更咳满者，去桂，加干姜、细辛各三两。咳满止而复渴，冲气更发者，以细辛、干姜为热药，服之当遂渴，反止者，为支饮也。支饮法当冒，冒者必呕，呕者复加半夏二两半，以去其饮，饮去呕则止，其人形肿与痹，加杏仁二两半。若面赤如醉，以胃中热上熏，加大黄三两，须详证加减。
大半夏汤　治膈间有饮，卒呕吐，心下痞，眩悸。
半夏五两，汤洗　茯苓三两
上为剉散，每服四大钱，水二盏，姜七片，煎七分，去滓，温服
茯苓汤　治心气不行，郁而生涎，胸胁支满，目眩，以胸中有痰饮也。
茯苓四两　桂心　白术各三两　甘草炙，二两
上为剉散，每服四大钱，水一盏半，煎七分，去滓，空腹服，小便利，即愈。
参苏饮　治痰饮停积胸中，中脘闭，呕吐痰涎，眩晕，嘈烦，忪悸，哕逆，及痰气中人，停留关节，手足亸曳，口眼㖞斜，半身不遂，食已即呕，头疼，发热，状如伤寒。
前胡　人参　紫苏叶　茯苓各三分　桔梗　木香各半两　半夏　陈皮　枳壳炒　甘草炙，各半两
上为剉散，每服四钱，水一盏半，姜七片，枣一枚，煎至七分，去滓，空腹服。哕者，加干葛；腹痛，加芍药。
卷之十六

头痛证治
头者诸阳之会，上丹产于泥丸宫，百神所集，凡头痛者，乃足太阳受病，上连风府眉角而痛者，皆可药愈。或上穿风府，陷入于泥丸宫而痛者，是为真头疼，不可以药愈，夕发旦死，旦发夕死，责在根气先绝也，原其所因，有中风寒暑湿而疼者，有气血食饮厥而疼者，有五脏气郁厥而疼者，治之之法，当先审其三因，三因既明，则所施无不切中。
芎辛汤　治伤风寒生冷，及气虚痰厥，头疼如破，兼眩晕欲倒，呕吐不定。
附子生去皮脐　乌头生去皮尖　天南星　干姜　甘草炙　川芎　细辛各等分
上为剉散，每服四大钱，水二盏，姜五片，茶芽少许，煎七分，去滓，食后。
藿香散　治伤风，夹涎饮上厥，头疼，偏正、夹脑、诸风。
藿香半两　川乌头汤浸七次，去皮尖，一两　乳香三皂角子大　草乌头炮制去皮尖，半两
上为末，每服一字，薄荷茶清调下，食后服。
玉屑散　治伤寒，发热，涎潮上厥，伏留阳经，头疼，眩晕，不可忍者。
石膏煅
上研细，每服葱白点茶调下二钱，小儿量大小，加减与之。
芎术汤　治着湿，头重，眩晕，苦极不知食味，暖肌，补中，益精气。
川芎半两　白术半两　附子生去皮尖，半两　甘草　桂心一分
上为剉散，每服四大钱，水二盏，姜七片，枣一个，煎七分，去滓，食前服。
救生散　治外伤风冷，内积忧思，气郁聚涎，随气上厥，伏留阳经，头疼，壮热，眩晕，或胸膈塞痞，兼服宽中圆，并攻之。
菊花蒂　川芎　石膏煅，各一两　甘草一分
上日干为末，每服三钱，煎葱汤调下。如觉胸痞，即调此下宽中圆，不计时服。
宽中圆　治气滞不快，饮食不消，胸膈痞塞，凝痰，聚饮，状如伤寒，头疼，胸痞。
大附子炮去皮脐　木香炮　青皮　大黄湿纸裹煨，各等分
上为末，醋煮糊丸，如梧子大，每服十丸，姜汤下。头疼甚，则调救生散送下。
天南星圆　治肾厥，头疼不可忍。
硫黄　石膏　天南星炮　焰硝各等分
上为末，糊丸如梧子大，每服三十丸，空心，食前，温酒下。
硫朱圆　治肾厥及痰厥，头疼，诸药不效。
硫黄　川乌头炮去皮，各半两　朱砂水飞，二两　天南星一两，炮制
上为末，姜汁煮糊，丸梧子大，每服十五丸，生姜薄荷汤下。
葫芦巴散　治气攻头痛如破者。
葫芦巴炒　三棱剉，醋浸一宿，各一两　干姜炮，一分
上为末，每服二钱，生姜汤或酒调下。
雄黄圆　治八般头风，及眩晕，恶心，吐逆，诸药不治。
通明雄黄一两　川乌头生去皮尖，一两半
上二味为末，滴水丸如梧子大，每服十丸，煨葱白茶清下，即用后药搐鼻。
羌活散　治风湿入脾，致唇口瞤动，裙揭，头疼，目眩，及四肢浮肿，如风水状。
羌活三两　茯苓　薏苡仁各一两
上为末，每服二钱，水一大盏，煎七分，入淡竹沥一匙许，再煎服。
